
ТАҒАЙЫНДАУЛАР
Алматы облысы әкімінің өкімімен Арман Айшуақов облыстық сәулет және 

қала құрылысы басқармасының басшысы болып тағайындалды.

Алматы облысы әкімінің өкімімен Әнуар Әскербеков Талғар ауданының 
әкімі болып тағайындалды.

ЖАМБЫЛ – 180

Гүлзат БАЙҚОНЫС

МАРАПАТ

Қонаев қалалық Мәдениет 
үйінде Ұстаздар күніне арналған 
салтанатты шара өтті. Онда 
үздік педагогтер марапатталып, 
білім беру саласындағы облыстық 
байқаулардың жеңімпаздары 
анықталды. Мерекелік кеште 
ұстаздарға құрмет көрсетіліп, 
олардың қоғамдағы рөлі мен ел 
болашағына қосқан сүбелі үлесі 
насихатталды.

Мұғалім мерейі үстем

АЛАТАУДАН, АРҚАДАН 
АҚЫНДАРЫМ КЕЛІПСІҢ

Ұзынағаш ауылындағы Жамбыл 
аудандық Мәдениет үйінде Жамбыл 
Жабаевтың 180 жылдық мерейтойына 
орай «Жыр алыбы – Жамбыл» атты 
халықаралық ақындар айтысы өтті. 
Ұлттық өнердің мәйегі саналатын 
айтысқа еліміздің әр өңірінен және 
Қырғызстаннан 12 ақын қатысып, 
табан астында суырып салатын өрнекті 
сөз бен ұшқыр ойдан сынға түсті. Сөз 
аламанында бас жүлдеге темір тұлпар 
тігілді.

Жамбыл есімімен аталатын осынау 
дүбірлі дода – қазақтың суырыпсалма 

өнерін ұлықтап қана қоймай, ұлы 
ақынның шығармашылық мұрасын 
бүгінгі буынға жаңғырта жеткізген 
тағылымды шара болды. Айтыс 
шымылдығын Жамбыл ауданының 
әкімі Нұрлан Ертас пен облыстық 
мәдениет, архивтер және құжаттама 
басқармасының басшысы Әнуар 
Үмбетәлиев ашып, мерейтойлық шара­
ның мән-маңызына тоқталды. Олар 
Жамбыл мұрасын дәріптеу, ұлттық 
өнерді қолдау, ұрпақ санасына рухани 
құндылықтарды сіңіру бағытындағы 
игі бастамалардың маңызын атап өтті.

Салтанатты жиында Қазақстан 
Р е с п у б л и к а с ы  Қ ұ р ы л т а й ы н ы ң 
депутаты Жанарбек Әшімжан сөз 

сөйлеп, көпшілікке «Әділет» партия­
сының төрағасы Айбек Дәдебайдың 
құттықтау хатын жеткізді. Сондай-ақ 
белгілі қаламгер, қоғам қайраткері, 
Халықаралық «Алаш» әдеби сыйлы­
ғының лауреаты, жамбылтанушы 
Нағашыбек Қапалбекұлы сөз алып, 
Жамбылдың 180 жылдық мерейтойы 
аясында атқарылған рухани-мәдени 
шараларға тоқталып, ақын мұрасының 
ұлт руханиятындағы орнына кеңінен 
ой жүгіртті.

Келесі кезекте сахна төрінде 
облыс әк імдіг ін ің  қолдауымен 
жарық көрген үш кітаптың тұсау­
кесер і  болды.  Атап  айтқанда , 
Жамбыл Жабаев туралы естеліктер 
топтастырылған  «Жамбыл»  кітабы, 
жазушы Жұмабай Шаштайұлы­
ның  «Жыр-жолбарыс»  атты жинағы 
және жергілікті қаламгер Исмаилжан 
И м и н о в т і ң   « А й т ы с  д л и н о ю  в 
жизнь» атты кітабы оқырман қауымға 
жол тартты.

Жамбыл ауданының әкімі Нұрлан 
Ертасұлы кітапты құрастырушылар мен 
авторларға, сондай-ақ марқұм Жұмабай 
Шаштайұлының зайыбына арнайы 
сый-құрмет көрсетті. Бұл кітаптар 
– Жамбыл феноменін әр қырынан 
танытатын, ақындық өнердің табиғатын 
зерделейтін және айтыс тарихын кейінгі 
ұрпаққа аманаттайтын рухани қазына.

Жыр алыбына
тағзым

Ұлт мәдениетіне өлшеусіз үлес қосып, соңында өлмес жыр қалдырған 
Жамбыл Жабаевтың 180 жылдық мерейтойы Жамбыл ауданында кең 
көлемде аталып өтті. Екі күнге созылған думанды тойдың алғашқы 
күні Жамбыл аудандық Мәдениет үйінде «Жыр алыбы – Жамбыл» атты 
халықаралық ақындар айтысы өтсе, екінші күні Көкбастау атшабарында 
50-ге жуық ақшаңқан киіз үй тігіліп, салт-дәстүрді айшықтайтын 
көріністер қойылды. Елімізге белгілі өнер жұлдыздары ән-жырдан шашу 
шашып, қолөнер шеберлерінің, асыл тұқымды жылқы мен тазының 
көрмесі ұйымдастырылды. Спортшылар ұлттық спорт түрлерінен 
сынға түсіп, шабандоздар бәйге жарысында бақ сынады. Мерейтойға 
ҚР Президентінің кеңесшісі Мәлік Отарбаев қатысып, тойға жиналған 
халыққа Мемлекет басшысы Қасым-Жомарт Тоқаевтың құттықтау 
хатын оқып берді. Бұл күні облыс әкімі Шыңғыс Әрінов, Құрылтай 
депутаты Жанарбек Әшімжан, жазушы Нағашыбек Қапалбекұлы, 
мемлекет және қоғам қайраткерлері Серік Үмбетов, Тоққожа Естенов, 
тағы басқа да зиялы қауым өкілдері Көкбастау төрінен табылды.

Арман Еркінұлы 1991 жылы туған. Білімі жоғары, 2013 жылы Халықаралық 
білім беру корпорациясының Қазақ бас сәулет-құрылыс академиясын «Сәулет» 
мамандығы бойынша аяқтап, 2014 жылы магистр дәрежесін алған. 2023 жылы 
ҚР Президенті жанындағы Мемлекеттік басқару академиясын «Мемлекеттік 
және жергілікті басқару» мамандығы бойынша тәмамдаған. Әр жылдары 
«ПСК Архат 2» ЖШС сәулетшісі, Алматы қаласы «Алматыгипрогор» жобалау 
институтының сәулетшісі,  Алматы қаласы сәулет және қала құрылысы 
басқармасының бас маманы, Жетісу және Алмалы аудандарында қалалық 
жоспарлау және аумақтарды үйлестіру қызметінің басшысы лауазымдарын 
атқарған.

2025 жылдың қыркүйек айынан осы уақытқа дейін Алматы қалалық сәулет 
және қала құрылысы басқармасы басшысының орынбасары болды.

Әнуар Жанболатұлы 1992 жылы дүниеге келген. Білімі жоғары, 2014 
жылы Әл-Фараби атындағы Қазақ ұлттық университетін «Экономика», 2016 
жылы М.Дулати атындағы Тараз мемлекеттік университетін «Құқықтану» 
мамандықтары бойынша аяқтап, 2020 жылы Қазақ ұлттық аграрлық 
университетінде магистр дәрежесін алған.

Әр жылдары «Азаматтарға арналған үкімет» мемлекеттік корпорациясы» 
КЕАҚ Алматы қаласы бойынша филиалы «Жер кадастры ғылыми-өндірістік 
орталығы» департаменті жоспарлау және талдау бөлімінің бірінші санаттағы 
экономисі, жоспарлау және талдау бөлімінің бас маманы, бөлім басшысының 
орынбасары, бөлім басшысы, құжаттамалық қамтамасыз ету және талдау 
басқармасының басшысы, Алматы қаласы жер қатынастары басқармасының 
бас маманы, Алатау ауданы әкімі аппаратының ұйымдастыру жұмысы және 
құжаттамалық қамтамасыз ету бөлімінің басшысы, аудан әкімі аппаратының 
басшысы, «Алматы тазалық» МКК директорының жалпы сұрақтар және қаржы 
мәселелері бойынша орынбасары лауазымдарын атқарған.

2023 жылдың сәуір айынан бері Талғар ауданы әкімінің орынбасары 
лауазымында қызмет етті.

Ерзат АСЫЛ

ОЗЫҚ ТӘЖІРИБЕ

Елімізде аграрлық сала тұрақты дамып келе жатыр. Осы бағытта 
жүргізіліп жатқан жұмыстардың бірі – егістік жерлерін сумен 
қамтамасыз ету және су үнемдеу технологияларын енгізу. Бұл шаралар 
ауыл шаруашылығында өнімділікті арттыруға және суды тиімді 
пайдалануына үлкен үлес қосуда.

Алматы облысында 2030 жылға дейін су үнемдеу технологияларын 186,6 
мың гектар алқапқа енгізу межеленген. Деректерге жүгінсек, соңғы төрт жылдың 
ішінде су үнемдеу технологияларын қолдану көлемі 3,3 есеге артып, 66,6 мың 
гектарға жеткен. Бұл бүгінде облыстағы 223,7 мың гектар суармалы жердің 
шамамен 30 пайызын қамтып отыр. 

Биыл бұл көрсеткіш 94 мың гектарға дейін ұлғайды. Өйткені өңірде су 
үнемдеу технологияларына бағытталған инвестициялық жобалардың саны артып 
келеді. Мәселен, Іле ауданындағы «Alfalfa.kz» серіктестігі 1,7 мың гектар алқапты 
жаңбырлатып суарып, жоңышқа өсіруді қолға алмақшы. Жобаға шамамен 1,5 
миллиард теңге қаржы жұмсалады. Компания басшысы Жәнібек Қалиевтің 
сөзінше, қазір жер телімінің маңына құбырлар тартылып, жаңбырлатып суаратын 
қондырғылар орнатыла бастаған. «Егістікке қажетті суды Сорбұлақтан аламыз. 
Ол үшін арнайы суды тазартатын станса салуды көздеп отырмыз. Онда тұтастай 
автоматтандырылған жүйе арқылы су тазартылып, пайдаланылады. Қазір электр 
желісін іске қосып, суару жүйелерін жасап жатырмыз. Келер жылы көктемде 
жоңышқа егуге білек сыбана кіріссек деген ойдамыз. Бұл жоба өңірдің жем-
шөп базасын нығайтуға, ауыл шаруашылығы өнімдерін қайта өңдеу көлемін 
ұлғайтуға және экспорттық әлеуетті арттыруға зор мүмкіндік береді», – деді ол.

Алдағы төрт жылда Алматы облысындағы егіс алқаптарының 67,3 пайызына 
су үнемдейтін технологияларды енгізу жоспарланып отыр. Тіршілік нәрін 
ысырап қылмау үшін су технологияларының маңызы зор. Биыл өңірде 440 мың 
гектар алқапқа ауыл шаруашылығы дақылдары егілді.

Іле ауданы

Судың да сұрауы бар

Суреттерді  түсірген  –  Мұхтар  ӘУКЕН

Шараға облыс әкімі Шыңғыс 
Әрінов қатысып, ұстаздар қауымын 
кәсіби мерекесімен құттықтады. Аймақ 
басшысының айтуынша, өңірде білім 
саласына тұрақты қолдау көрсетіліп, 
мектептердің материалдық-техникалық 
базасын нығайтуға және педагогтердің 
кәсіби дамуына қажетті барлық жағдай 
жасалып жатыр. Бүгінде өңірде 35 мыңға 
жуық педагог еңбек етіп, жас ұрпаққа 
тәлім беруде. Сондай-ақ Шыңғыс 
Сайранұлы білім беру нысандарының 
белгіленген талаптарға сай болуы, 
үшауысымды оқытуды жою бағытында 
жүйелі жұмыс атқарылып жатқанын 
атап өтті. 

– Адамзат баласының парасат 
шыңына өрлеуі де, мемлекеттің 
өркениетті дамуы да ұстаз берген тәлім-
тәрбие мен іргелі білімнен бастау алады. 

Бүгінде қай салада қызмет етіп, қай 
биікті бағындырсақ та, сол асулардың 
негізінде мұғалімдердің өлшеусіз еңбегі 
мен ақ батасы жатыр. Ұстаз еңбегінің 
ең үлкен бағасы – шәкіртінің жетістігі. 
Осы бағытта облыс педагогтері кәсіби 
шеберлігін ұдайы жетілдіріп, білім 
додаларында оқушыларының биіктен 
көрінуіне жол ашып келеді. Сонымен 
қатар өздері де кәсіби байқауларда 
топ жарып, үздік тәжірибелерімен 
танылып жүр. Осындай жауапты әрі 
абыройлы жолда жүрген баршаңызға 

шынайы ризашылығымды білдіремін, 
– деген облыс әкімі үздік ұстаздарды 
марапаттады. Жас ұрпақ бойына сапалы 
білім, тағылымды тәрбие беріп жүрген 
педагогтерге «Құрмет» ордені, «Ерен 
еңбегі үшін» медалі, ҚР Оқу-ағарту 
министрлігінің «Еңбек ардагері», 
«Ыбырай Алтынсарин», «Білім беру 
саласының үздігі» төсбелгілері мен 
облыс әкімінің Құрмет грамотасы, 
Алғыс хаты табысталды. Сонымен 
қатар «Үздік балабақша», «Үздік ауыл 
мектебі», «Үздік техникалық және 

кәсіптік білім беру ұйымы», «Үздік 
сынып жетекшісі» және «Жылдың үздік 
мұғалімі» байқауларының жеңімпаздары 
марапатталды.

«Жылдың үздік мұғалімі» атанып, 
су жаңа автокөлікке ие болған Жамбыл 
ауданы Ә.Бейсеуов атындағы орта 
мектептің мұғалімі Бақытәлі Дәулешияр 
сайыстың қалай өткені жайлы айтып 
берді.

– Жарыс төрт кезеңнен тұрады. 
Әр кезеңде жоғары балл жинап, өзін 
жан-жақты көрсете білген педагог 

жеңіске жетеді. Биыл бұл марапаттың 
маған бұйырғанына қуаныштымын. 
Бұл байқау – бәсекеде бақ сынау ғана 
емес. Бұл – өзара тәжірибе алмасып, 
сұхбат құрып, жаңа әдіс-тәсілдерді 
меңгеріп, оқушылардың білімін, 
ұстаздардың біліктілігін арттыратын 
маңызды жоба. Сондықтан мұндай 
сайыстардың педагогтерге берері мол. 
Ал жақсы мұғалімнің тәлімін көріп өскен 
алғыр бала елдің жарқын болашағын 
қалыптастырады, – деді жеңімпаз.

Мұғалімдерге берілетін ең жоғары 
марапат – «Ыбырай Алтынсарин» 
төсбелгісін кеудесіне таққан Қарасай 
ауданы Ахмет Байтұрсынұлы атындағы 
орта мектептің директоры Жанар 
Құлиева да ыстық ықыласын білдірді. 

– Ұстаздар күнінде осындай 
мәртебелі марапатқа ие болып отырмын. 
Бұл менің педагогика саласындағы 34 
жылғы еңбегімнің жемісі деп ойлаймын. 
Дегенмен әр мұғалім үшін шәкіртінің 
жетістігін көргеннен асқан бақыт 
жоқ. Ең бастысы, педагог оқушыны 
жақсы көріп, шынайы ықыласымен 
жанашыр бола білу керек. Махаббат 
арқылы ғана шәкірт жүрегінен орын ала 
аласың. Мейірім арқылы ғана жарқын 
болашағына негіз қалай аласың, – деді 
ұстаз.

М е р е к е л і к  к е ш  к о н ц е р т т і к 
бағдарламамен қорытындыланып, 
ұстаздың ұлы есімі, ерен еңбегі 
дәріптелді.

Ерзат АСЫЛ

Айжарық КӨПТІЛЕУОВ

ЖИЫН-ТЕРІН

«БАСТАУ-БИЗНЕС»

ЦИФРЛАНДЫРУ

Үнемдеген ұтады

Қуат ҚАЙРАНБАЕВ

БРИФИНГ

Жерге дән  сеуіп, оны мәпелеп өсіріп, күзде жинаған өнімді төкпей-
шашпай қамбаға құю – қашанда  берекелі  еңбек. Кеген ауданы Талды 
ауылында картоп қазу жұмыстары қызу жүріп жатыр. Даладағы 
дамылсыз еңбекті көру үшін Қуаныш Тілеуғабыловтың шаруа қожалығына 
қарасты картоп алқабына арнайы бардық.

Қаскелең қаласының тұрғыны Айнұр Қаби бала кезінен би билеуді жақсы 
көретін. Алайда ата-анасы бұл қызығушылығын қолдамағандықтан, 
фармацевт мамандығын меңгереді. Тұрмысқа шығып, бала сүйгеннен 
кейін йогамен айналысып, тіпті сауықтыру орталығын ашқан. Бұл ретте 
оған мемлекет тарапынан көрсетілген қолдаудың көмегі зор болды. Атап 
айтқанда, оған 400 АЕК көлемінде қайтарымсыз грант берілді.

Қазіргі кезде ақпаратты жинақтап, 
сақтап, оқырманға ұсынатын кітапхана 
цифрлық ақпараттық ортаның белсенді 
қатысушысына айналып отыр. Жасанды 
интеллект, цифрлық контент, әлеуметтік 
желілер, мобильді коммуникация және 
мультимедиалық технологиялар кітап
ханашының күнделікті жұмыс құралының 
бір бөлігіне айналды.

Өңірлік коммуникациялар қызметінің ақпараттық алаңында 
өткен баспасөз мәслихатында Алматы облысындағы су шаруашылығы 
мекемелерінің басшылары өңірдегі вегетациялық кезеңді өткізу барысы 
мен ағын су тапшылығын шешу бойынша атқарылған шаралармен 
таныстырды.

ДАЛАДАҒЫ ДАМЫЛСЫЗ ЕҢБЕК

Қуаныш Қуатбекұлының осы ме­
кенде еңбек етіп жүргеніне бірнеше 
жыл болыпты. Биыл бір гектар жерге 
картоп егіп, енді жаз бойы төккен 
маңдай терінің нәтижесін көріп отыр. 
Кейіпкеріміз «Еңбектенгенге – байлық, 
ерінбегенге – береке» деген ұстанымды 
өмірлік қағидасына айналдырған. 
Тынымсыз еңбектің арқасында мол 
өнімге қол жеткізіп, адал еңбектің 
қадірін өзгелерге де үлгі етіп келеді.

«Картоптың жақсы өсіп шығуы 
көбіне егу және түйнек тастау кезіндегі 
ауа температурасына тікелей байла­
нысты болады», – дейді мамандар. 

Дәурен ӘБУТӘЛІПОВ Сонымен қатар оны уақытымен бап­
тап, күтіп отырса, көп өнім жинауға да 
мүмкіндік мол. 

– Картоп егу жұмысын мамыр айында 
бастадық. Сол үшін Текес ауылынан бір 
тоннаға жуық тұқым сатып алдық. Ала 
жаздай еңбектендік, екі рет суарып, екі 
рет түптедік. Арамшөптерден тазартып, 
зиянкестерге қарсы дәрі-дәрмек шаштық. 
Енді күздің басында жинап жатырмыз. 
Науқан ойдағыдай болды деп ойлаймын, 
– дейді Қуаныш Қуатбекұлы.

Тәжірибелі диқандар бір мезетте 
бірнеше сортты қатар егудің де тиімді 
екенін айтады. Өйткені ауа райы мен то­
пырақ жағдайына қай сұрыптың жақсы 
бейімделетінін алдын ала дөп басып айту 

қиын. Сондықтан әртүрлі картоп сортын 
егу – тәуекелді азайтып, өнімділікті 
арттырудың тиімді тәсілі.

Картоп алқабына арнайы келген біз де 
шаруалардың жұмысына аз-кем қолғабыс 
жасадық. Картоп терудің оңай шаруа емес 
екеніне көз жеткіздік. Жарты сағаттың 
ішінде бір қапты әрең толтырдық. Осы 
сәттің өзі әр түйнектің артында қаншама 
маңдай тер мен табанды еңбек жатқанын 
сезіндірді.

Шаруалардың айтуынша, сапалы 
өнім алу үшін заманауи техникалардың 
санын арттыру аса маңызды. Озық 
технологиялар уақытты үнемдеп қана 
қоймай, еңбек шығынын азайтып, өнім 
көлемін арттыруға мүмкіндік береді. 

Дала төсіндегі бүгінгі қарбалас 
– ертеңгі берекенің бастауы. Әр гек­
тардың артында тынымсыз еңбек 
жатыр. Сондықтан күзгі жиын-терін 
науқаны – ел ырысын еселейтін 
жауапты кезең. Еңбекпен келген ырыс 
баянды болады. 

Кеген ауданы

Орталық «Алтын ауыл» шағын­
ауданындағы №7 үйде орналасқан. 
Оның жұмысы грант алған 2025 
жылдың шілде айынан басталды. 
Жалға алынған бөлменің еденіне 
арнайы төсеніштер төселген. Мұнда 
би сабақтарына арналған айналар мен 
тұтқалар да қарастырылған. Спорттық 
құрал-жабдықтарды орналастыру үшін 
сөрелер қойылған.

Мұның барлығы «Бастау-бизнес» 
жобасы аясында аудандық Мансап 
орталығы арқылы берілген грант 
қаражатымен іске асты. Маталар, 
велотренажер, түрлі көлемдегі доптар, 

ҮЛКЕН ЖОЛҒА 
АЛҒАШҚЫ ҚАДАМ

ЖАСАНДЫ ИНТЕЛЛЕКТ ЖӘНЕ КІТАПХАНА

гантельдер және жаттығулардың сан 
алуан түріне арналған басқа да құрал-
жабдықтар алынды. 

Айнұрдың айтуынша, орталыққа 
негізінен қыздар мен әйелдер келеді. 
Олардың басым көпшілігі йогамен 
таңертең ерте немесе кешкі сағат 17:00-
ден кейін айналысқанды жөн көреді. Ал 
биге балалар қызығушылық танытады. 
Бұл ретте орталықтың жанында «Алтын 
ауыл» орта мектебінің орналасқаны 
да қолайлы. Сабақ бағдарламасына 
заманауи және халық билері, сондай-
ақ зумба кіреді. Бұл бағыттарды 
орталықпен бірге жұмыс істейтін 
тағы бір қыз үйретеді. Осылайша, 
олар бірлесе отырып қаскелеңдіктерді 

салауатты өмір салтына баулуға өз 
үлестерін қосып келеді. Бұл ретте йога 
мен бидің де маңызы зор.

– Алдымен йогамен өзім айналыс­
тым, – деп әңгімесін жалғастырды Айнұр. 
– Бұл маған қызықты болғандықтан, 
кейін онлайн және оффлайн форматта 
шебер нұсқаушылардан қосымша білім 
ала бастадым. Біртіндеп дағдыларым 
жетіліп, жаңа білім жинақтаған 
сайын оны өзгелермен бөліскім келді. 
Осылайша йога сабақтарын өткізу 
туралы ой пайда болды. Алғашқы 
кезде ойымды жүзеге асыруға қаражат 
болмады.  Алайда  мемлекетт ің 
қолдауының арқасында арманымды 
жүзеге асыруға нақты мүмкіндік туды. 
Сондай-ақ жұбайым Дәуреннің қолдауы 
да мен үшін аса маңызды болды.

Айта кетерлігі, ерлі-зайыптылардың 
төрт баласы бар. Үш қыз және бір 
ұл – Гаухар, Ілияс, Кәусар, Асылым. 
Үлкені – 14 жаста, ал кенжесі – 3 жаста. 
Олардың барлығы сымбатты, нәзік әрі 
көрікті анасына қарап, би, йога және 
спортпен айналысуға қызығушылық 
танытады.

Айнұрдың айтуынша, «йога» сөзі 
байланыс, бірігу, зейін қою деген 
мағынаны білдіреді. Бұл – дене мен 
ойдың үйлесімділігіне қол жеткізуге 
бағытталған ежелгі үнді тәжірибесі. Ол 
дене жаттығуларын, тыныс алу әдістерін 
және медитацияны біріктіреді. Йогамен 
айналысу бұлшықеттерді нығайтып, 
буындардың икемділігін арттырады, 
күйзеліс пен алаңдаушылықты жеңуге 
көмектеседі, зейінді жақсартып, 
ұйқының сапасын арттырады.

Алдағы жоспарларына келсек, 
жас кәсіпкер өз қызметін кеңейтіп, 
үлкен фитнес-орталық ашқысы келеді. 
Алайда бұл үшін уақыт, қосымша күш-
жігер және қаражат қажет.

Қарасай ауданы

Бүгінде облыста суарылатын жерлердің жалпы аумағы 223 мың гектарды 
құрайды. Осы аумақтағы 7 157 шаруа қожалығымен 127,6 мың гектар жерге 
келісімшарт жасалған. Облыстық су ресурстары және ирригация басқармасы 
басшысының міндетін атқарушы Аят Сәбитовтің айтуынша, 1,5 млрд текше 
метр су пайдаланылып, шаруалардың тіршілік нәріне деген қажеттілігі 
шешімін тапқан. 

«Өңірдегі су шаруашылығы нысандарының басым бөлігі өткен ғасырдың 
60-70 жылдары пайдалануға берілуіне байланысты, олардың дені қайта 
жөндеуді талап етеді. Осы бағытта әкімдікпен бірқатар ауқымды жоба 
іске асырылуда. Атап айтқанда, 2022 жылдан бері 6 аудан және бір қала 
аумағында орналасқан суару желілеріне жаңғырту жұмыстары жүргізіліп 
келеді. Бұл жобаларды іске асыру нәтижесінде өңірде пайдаланылмай жатқан 
23 мың гектар алқапты айналымға тарту арқылы су шығынын 30 %-ға дейін 
қысқарттық. Сонымен қатар халықаралық қаржы ұйымдарымен де жұмыстар 
жалғасуда. Ислам Даму банкінің қаржыландыруымен 552 шақырым суару 
желілеріне қайта жаңғырту жұмыстарын жүргізу Ұйғыр, Балқаш, Райымбек 
және Еңбекшіқазақ аудандарын қамтиды. Аталған жоба бойынша қазіргі 
уақытта ҚР Үкіметімен қарыз бөлу мәселесі пысықталуда. Құрылыс-монтаж 
жұмыстары 2027 жылы басталады. Жалпы құрылыс жұмыстарының құны 
86,6 млрд теңгені құрап отыр. Нәтижесінде айналымға қосымша 33 мың 
гектар суармалы алқапты қосу жоспарлануда. Сондай-ақ жалпы құны 1,3 млрд 
теңге болатын 16 объектінің жобалау-сметалық құжаттамасын әзірлеу және 
түзету жұмыстары жалғасады. Бұған дейін 1,1 млрд теңге бөлініп, аяқтау үшін 
161,6 млн теңге бюджеттік өтінім жолданды. Сонымен қатар өңірдегі 72 су 
қоймасына зерттеу жұмыстарын жүргізу бағытында шаралар қабылдануда», 
– деді ол. 

Биылғы суару кезеңінде 81,5 мың га суармалы егіс алқаптарына 
ауылшаруашылық тауар өндірушілермен 3630 келісімшарт жасалып, жалпы 
көлемі 750,2 млн текше метр су берілген. «Алматыоблсушар» ШЖҚ МКК 
басшысы Ғабил Ахметжановтың сөзінше, суару маусымының алдында 
теңгеріміндегі 640 шақырым магистральдық және шаруашылықаралық 
каналдарда механикалық тазалау жұмыстары жүргізілсе, қазіргі таңда күзгі 
механикалық тазалау жұмыстарын жүргізу көзделіп отыр. 

«Биыл 131 су өлшеуіш посты аттестаттаудан өткізілді. Бұл көрсеткіш өткен 
жылмен салыстырғанда 172%-ға артты. Сонымен қатар 3,6 мың га суармалы 
жерге тамшылатып және жаңбырлатып суару технологиялары енгізіліп, 26,8 
млн текше метр су берілді. Шаруаларға суға төленетін ақыны төлеу жеңіл болу 
мақсатында «Kaspi банктен» QR код аштық. Бүгінде ҚР Су ресурстары және 
ирригация министрінің 2025 жылғы Алматы облысына келген іссапарында 
берілген тапсырмасына сәйкес, 2027 жылы Билинг жүйесін қолдана отырып, 
суармалы жерлер мен оған жасалатын келісімшарттарды цифрландыру 
жоспарланып отыр. Осыған байланысты кәсіпорын тарапынан әр аудандағы 
ауылдық округ әкімдерімен және өндірістік бөлімше басшыларымен бірлесіп 
ауылшаруашылық тауар өндірушілерге түсіндіру жұмыстары жүргізіліп 
жатыр», – деді Ғабил Ахметжанов.

Биыл ҚР Су ресурстары және ирригация министрлігіне қарасты 
«Қазсушар» РМК Алматы облысы бойынша Д.Қонаев атындағы Үлкен 
Алматы каналы филиалы 40 938 га аумаққа шаруа қожалықтарымен 2580 
келісімшарт жасалған, керекті су көлемі – 361,414 млн текше метр. Шаруа 
қожалықтарын сумен қамту 6 өндірістік учаске арқылы жүзеге асқан. 
Бұл туралы аталған баспасөз мәслихатында Д.Қонаев атындағы Үлкен 
Алматы каналы филиалының директоры Қайрат Бисембаев айтып берді. 
Оның сөзінше, 2025 жылы Су ресурстары және ирригация министрлігінің 
«Қазсушар» РМК Д.Қонаев атындағы ҮАК филиалы объектілерін қайта 
құру және жаңғырту бойынша 2026-2031 жылдарға арналған Жол картасы 
әзірленген. Онда су жолы мен суару жүйелерін қайта жаңғыртуды көздейтін 
37 іс-шара қарастырылған. Қазіргі уақытта жол картасы аясында Күрті су 
қоймасы, Үлкен Алматы каналы, Бас саға, Тасқұтан су көтеру бөгеті, Шелек 
су торабы және Малайсары дренаждық жүйесі нысандарына жобалау-
сметалық құжаттамасын әзірлеуге қаржы қарастырылуда. 

Баспасөз мәслихатын түйіндеген «Балқаш-Алакөл» бассейндік 
инспекциясының басшысы Серік Мейрамбеков су алудың рұқсат етілген 
көлемі 3 847,020 текше метр болса, биыл бассейн бойынша 2 953,472 млн 
текше метр су алуға және 288 520 гектарды суаруға 16 233 келісімшарт 
жасалғанын жеткізді. Сонымен бірге Су кодексінің жаңа нормаларына сәйкес 
су заңнамасын бұзғаны үшін жауапкершілік ұлғайтылып және субъективті су 
пайдалану фактілеріне жедел жауап беру шаралары күшейтіліп, бассейндік 
тексерулердің өкілеттігі кеңейтілгенін тілге тиек етті. 

 Баспасөз мәслихатында сала мамандары өңір тұрғындарын су ресурстарын 
үнемді әрі ұтымды пайдалануға, суды ысырап етпеуге және суға деген 
жауапкершілікті арттыруға ерекше назар аударуға шақырды. Себебі суды 
үнемдеу – бүгінгі күннің ғана емес, келешек ұрпақтың да игілігі үшін 
атқарылатын ортақ міндет.

жасанды интеллект құралдарын тиімді пайдалану, 
кітапхана іс-шараларын фото және бейнеүзіндіге 
кәсіби тұрғыдан түсірудің негізгі тәсілдерін 
көрсетті. Сонымен бірге 2025 жылы Халықаралық 
кітапхана қауымдастықтарының федерациясы 
кітапханалардағы жариялаған жасанды интеллект 
мәселесіне арналған арнайы «Entry Point to Libraries 
and AI» құжаты жайлы мағлұмат берді. 

Келесі кезекте жасанды интеллектінің іс-шара 
сценарийін, фото және бейнеүзінді контентінің 
тұжырымдамасын әзірлеуге, ақпараттық мәтінді 
құрылымдауға, әлеуметтік желіге арналған контент 
идеяларын ұсынуға, мәтінді қысқартуға, әртүрлі 
аудиторияға бейімдеуге, сауалнама мен сұрақтар 
дайындауға, презентация құрылымын жасауға, 
шығармашылық идеяларды дамытуға, аударма 
және тілдік редакциялауға қалай көмектесе 
алатыны сөз болды. 

Кітапханашының күнделікті жұмысына 
бейімдеуге бағытталған «Кітапханашы PRO» 
шарасында мамандар теорияны тәжірибе жүзінде 
қолданып көрді. Олар тапсырманы анықтап, AI 
құралына дұрыс сұраныс беруді үйренеді. Алынған 
нәтижені талдап, оны кітапхана жұмысына 
бейімдеп, нәтижесін өзі тексеріп, редакциялады. Бұл 
жерде кітапханашының жаңа кәсіби сауаттылығы 
тек ақпараттық сауаттылықпен шектелмей, AI 
сауаттылығымен толықтырылды. 

Осы күнгі кітапхана қызметінің нәтижесі 
тек өткізілген іс-шараның өзімен өлшенбейді. 
Оның цифрлық кеңістікте қалай көрсетілгені де 
маңызды. Сондықтан шеберлік сыныбы жасанды 
интеллектпен қатар фото және бейнеүзінді түсіруге 
де арналды. Кітапханадағы әдеби кеш, көрме, кездесу 
немесе оқырман жобасы туралы ақпарат әлеуметтік 
желіде дұрыс берілмесе, оның аудиториясы да 

шектеледі. Осы себепті кітапханашының контент 
өндіру қабілеті кәсіби коммуникацияның жаңа 
құрамдас бөлігіне айналуда. Фото мен бейнеүзінді 
түсіру кезінде кадр композициясын дұрыс құру, 
жарықты ескеру, негізгі нысанды анық көрсету, 
форматты мақсатқа қарай таңдау, эмоцияны 
жеткізетін сәттерді түсіру, әлеуметтік желінің 
форматына бейімдеу және тағы басқа қарапайым 
техникалық қағидаларды меңгерудің өзі контент 
сапасын айтарлықтай өзгертетіні даусыз. Бұл – жас 
мамандар үшін маңызды мүмкіндік. 

«Кітапханашы PRO» шеберлік сыныбының тағы 
бір ерекшелігі – кітапханадағы жас мамандардың 
өз әріптестеріне дәріс беруі. Бұл – кәсіби қауым­
дастықты дамытудың тиімді формаларының бірі. 
Осы секілді бастамалар – жеке шеберлік сыныбы 
ғана емес, кітапхана мамандығының жаңа кәсіби 
мәдениетін қалыптастыруға бағытталған қадам.

Бұл тұрғыда кітапханашының жасанды 
интеллектімен сауатты жұмыс істей алу құзыретін 
қалыптастыру негізгі мәселе болуда. Осы 
орайда Алматы облыстық орталық әмбебап 
кітапханасында «Кітапханашы PRO: жасанды 
интеллектің облыстық кітапхана қызметіндегі рөлі» 
тақырыбында жас мамандардың әріптестеріне 
арналған шеберлік сыныбы өтті. 

Шара барысында Айдана Бақытқызы, Олжас 
Есенгелді, Шырын Русланқызы әріптестеріне 

Ел мен елді, өнер мен өнерді тоғыстырған 
халықаралық айтысты Қазақстанның еңбек сіңірген 
қайраткері, филология ғылымдарының докторы, 
профессор, Қазақстан Халық кеңесінің мүшесі, 
ақын Аманжол Әлтай жүргізді. Сахнаға кезекпен 
жұптаса шыққан 12 ақынның әрқайсысы өз өңірінің 
сөз саптау мәнерін, өзіндік қолтаңбасын танытып, 
Жамбыл рухына лайық жыр өрді.

Қызылорданың намысын Мейірбек Сұлтанхан, 
Жетісуды Ұларбек Минатхан қорғаса, Ақтөбенің 
атынан Нұрбол Жауынбаев, Алматы облысынан 
Болат Ахметов пен Аяулым Жұмабек, Жамбыл 
облысынан Жанерке Қамбар мен Қанат Мырзахан, 
Астанадан Нартай Тілеуқұл, Алматы қаласынан 
Қазырет Бердіхан, Шымкенттен Нұрлан Есенқұлов, 
Шығыс Қазақстаннан Серік Қуанған сөз семсерін 
жарқылдатты. Ал көрші Қырғызстаннан Құтман 
Садуақасов арнайы ат терлетіп келді.

Айтыс барысында ақындар елдік мәселелерді, 
ұлттық құндылықтарды, қоғамның өзекті 
тақырыптарын арқау етіп, Жамбылдың жыршылық 
дәстүрін жаңғыртты. Бірі ұтымды әзілмен 
көрерменді күлкіге бөлеcе, енді бірі салмақты 
ойымен елді толғандырды. Суырыпсалма өнердің 
табиғатына тән тосын теңеу, ұшқыр ұйқас, 
астарлы әзіл мен өткір сын сахна сәнін келтірді. 
Көрерменнің ықыласы да айрықша болды. Мәдениет 
үйінің залына халық лық толып, ішке сыймаған 
жұрт фойедегі үлкен экран алдына жайғасып, 
айтысты тамашалады. Бұл – сөз өнеріне деген ел 
сүйіспеншілігінің, ұлттық өнерге деген құрметтің 
жарқын көрінісі.

Жыр алыбына арналған айтыстың қорытын­
дысында Алматы облысы әкімінің орынбасары 
Ғани Майлыбаев сөз алып, аймақ басшысы Шыңғыс 
Әріновтің ыстық ықыласын жеткізді.

«Бүгін баршамыз халқымыздың ғасырлардан 
жеткен төл өнері – айтыстың мәні мен мазмұны Жыр алыбынаЖыр алыбына

терең, тағылымы мол мәдени 
кешіне куә болдық. Ақындарымыз 
суырыпсалма өнердің биік үлгісін көрсетіп, 
сөз бен ойдың, тапқырлық пен шешендіктің озық 
үлгісін ортаға салды. Айтыс тек өнер додасы ғана 
емес, халықтың ойы мен сөзін жеткізетін рухани 
мінбер екенін тағы бір мәрте көрсетті.

Құрметті ақындар! Сіздерге осынау айтулы 
шараға арнайы атбасын бұрып, өнерлеріңізді 
ортаға салғандарыңыз үшін алғысымды айтамын. 
Әсіресе еліміздің әр өңірінен келген ақындары­
мызға және бауырлас Қырғыз Республикасынан 
арнайы келген өнерпазымызға ризашылығымды 
білдіремін.

Қадірлі көрермен! Сіздердің қошеметтеріңіз 
бен қолдауларыңыз – ақынға үлкен демеу. Өнердің 
өміршең болуы ең алдымен оны қадірлейтін 
елге байланысты. Бүгінгі айтысқа көрсеткен 
ықыластарыңыз үшін баршаңызға рақмет! 
Жамбылдың ғасырдан-ғасырға жеткен жырлары 
халқымыздың рухани қазынасы болып қала берсін! 
Ұлы ақынның өнегесі кейінгі буынға жол көрсетіп, 
айтыс өнерінің туы биікте желбірей берсін! Бүгінгі 
халықаралық айтысқа қатысқан барша ақынға 
шығармашылық табыс, толағай жетістік тілеймін. 
Өнерлеріңіз өрге жүзсін, абыройларыңыз асқақтай 
берсін! Жамбылдың 180 жылдық мерейтойы құтты 
болсын! Айтыс өнері жасай берсін!» – деді Ғани 
Айдарұлы.

Сөз сайысының соңында Жамбыл Жабаев 
атындағы бас жүлдеге Қызылордадан келген ақын 
Мейірбек Сұлтанхан лайық деп танылды. Айтыс 
жеңімпазына облыс әкімінің орынбасары Ғани 
Майлыбаев, қазылар алқасының мүшесі, белгілі 
термеші Ақан Әбдуәлиев салтанатты жағдайда 
автокөлік сертификатын табыстады. Ал Сүйінбай 
Аронұлы атындағы бірінші орын мен 1,5 миллион 
теңге көлеміндегі жүлде Қырғызстаннан келген 
ақын Құтман Садуақасовқа берілді. Кенен Әзірбаев 
атындағы екінші орынға Қазырет Бердіхан мен 
Нұрбол Жауынбаев ие болып, әрқайсысына 1 
миллион теңгеден табысталды. Үмбетәлі Кәрібаев 
атындағы үшінші орын Болат Ахметов пен Ұларбек 
Минатханға беріліп, ақындарға 700 мың теңгеден 
тапсырылды. Айтысқа қатысқан өзге ақындардың 
барлығына 500 мың теңгеден ынталандыру 
сыйлығы берілді.

Халықаралық айтыста қара үзіп, темір тұлпар 
иеленген Мейірбек Сұлтанхан:

Тәңірі ұялатқан таңдайға құт,
Жағында ақындардың бардай жақұт.
Айтыстың бас ақыны туған елде,
Бас бәйге алғанымыз қандай бақыт! – деп жыр 

шумақтарымен шексіз ризашылығын жеткізіп, 
Жамбыл жұртшылығына шын жүректен алғыс 
айтты. 

Қазылар алқасына айтыс өнерінің ақтаңгері 
Жүрсін Ерман төрағалық етті. Алқада Қазақстан 
Республикасы Құрылтайының депутаты Жанарбек 
Әшімжан, ақын-жыршылар Ақан Әбдуәлиев пен 
Серікзат Дүйсенғазин, Қырғызстаннан келген 
Нұрбек Талантбеков, сарапшы Айбек Ережеп және 
үйлестіруші Өміржан Көпбосын болды.

Жамбылдың 180 жылдығына арналған 
халықаралық айтыс ұлы ақынның өшпес мұрасын 
ұлықтап, сөз өнерінің қасиетін тағы бір мәрте 
айшықтап, қазақ пен қырғыздың бауырластық 
байланысын бекемдей түсті.

ДУМАНҒА БӨЛЕНГЕН 
КӨКБАСТАУ

Жыр алыбы Жамбыл Жабаевтың 180 жылдық 
мерейтойы Көкбастау атырабын думанға бөледі. 
Тау баурайында 50-ге жуық ақшаңқан киіз 

үй тігіліп,  өнерпаздар 
ұлттық аспаптардан жыр 
т ө г і л т і п ,  с а л т - д ә с т ү р д і 
а й ш ы қ т а й т ы н  к ө р і н і с т е р 
жиналған  қауымның рухын 
оятты.  Көркемөнерпаздар мен 
қолөнер шеберлерінің, асылтұқымды 
ж ы л қ ы  м е н  т а з ы н ы ң  к ө р м е с і 
ұйымдастырылып, спортшылар ұлттық 
спорт түрлерінен сынға түсті. 

Сарқылмас жыр бұлағына айналған ұлы 
тұлғаның шығармашылық мұрасы кеңінен 
насихатталып, айтыс өнерінің мән-маңызы 
кеңінен дәріптелді. Абдолла Қарсақбаевтың 100 
жылдық мерейтойы да назардан тыс қалмай, 
кинорежиссердің туындыларынан үзінділер 
қойылып, театрландырылған көрініс көрермен 
назарына ұсынылды.

Думанды мерекеге мәдениет және қоғам 
қайраткерлері, жыршы-термешілер, айтыскер 
ақындар, облыс басшылығы, еліміздің әр өңірінен 
келген қонақтар мен жергілікті тұрғындар қатысты. 
Алғаш болып сөз алған ҚР Президентінің кеңесшісі 
Мәлік Отарбаев тойға жиналған халыққа Мемлекет 
басшысы Қасым-Жомарт Тоқаевтың құттықтау 
хатын оқып берді.

«Жамбыл Жабаев – ұлт мәдениетінде ерекше 
орны бар тарихи тұлға, қазақ әдебиетінің аса 
көрнекті өкілі. Әйгілі жыршы шоқтығы биік 
шығармалары арқылы отаншылдық пен ынтымақ, 
ерлік пен елдік, адалдық пен әділдік секілді 
мызғымас құндылықтарды кеңінен дәріптеді. 
Халқымыздың біртуар перзенті айтыс өнерінің 
өрісін кеңейтуге, эпикалық дәстүрді жаңғыртуға, 
қазақ-қырғыз әдеби байланысын нығайтуға 
өлшеусіз үлес қосты. Өз дәуірінің тыныс-
тіршілігін асқан шеберлікпен суреттеп, жұрттың 
ыстық ықыласына бөленді. «ХХ ғасырдың 
Гомері» атанған ұлы ақынның туындылары 
көптеген шет тіліне аударылып, барша адамзатқа 
ортақ қазынаға айналды. Қос ғасырдың куәсі 
болған жыр алыбының мол мұрасы әлі талай 
ұрпаққа рухани азық болары сөзсіз», – делінген 
хатта.

Облыс әкімі Шыңғыс Әрінов өз сөзінде 
Жамбыл Жабаевтың қазақ руханияты мен ақындық 
өнерінде алатын орнына тоқталды.

– Жамбыл – қазақтың сөз өнерінде айрықша 
орны бар дара тұлға. Атақты Сүйінбай Аронұлынан 
бата алған ақын ғасырға жуық ғұмырында елдің 
мұңын мұңдап, жоғын жоқтап, ұлт мұратын 
жырына арқау етті. Жамбыл бабамыздың есімі 
– уақыт өткен сайын халықпен бірге жасай 
беретін рухани құндылық. Уақыт өтеді, ұрпақ 
алмасады. Бірақ елге қызмет еткен, халықтың 
сөзін сөйлеген тұлғалардың орны әрқашан 
жоғары. «Тау алыстаған сайын биіктей түседі» 
демекші, жылдар өткен сайын Жамбылдың 
тұлғасы да тереңірек таныла түсетіні сөзсіз. 
Ал сіз бен біздің парызымыз – бабадан қалған 
асыл мұраны көздің қарашығындай сақтап, 
келер ұрпаққа жеткізу. Жамбыл мұрасы – ұлт 
руханиятының асыл қазынасы. Жыр алыбының 
өсиеті мен өнегесі ұрпақ санасында жаңғырып, 
мәңгілік жасай берсін, – деді Шыңғыс Сайранұлы.

Бәйге десе, ішкен асын жерге қоятын жұртшылық 
түстен кейін тартысты жарыстың куәсі болды. 
Додаға Қазақстанның әр түкпірі мен Қырғыз елінен 
келген 150-ден астам шабандоз қатысты. Сонымен 
қатар бағдарлама аясында қазақ күресі, асық 
ату, ләңгі тебу, армрестлинг және гір көтеруден 
облыстық турнирлер ұйымдастырылды. Жалпы 
жарыстарда 300-ден астам қатысушы өздерінің күші 
мен шеберлігін сынға салды. 

11 шақырым­
дық құнан бәйгеде 
Б а л қ а ш  а у д а н ы н ы ң 
шабандозы Айсұлтан Саматұлы 
«Баққара» атты тұлпарымен оза шауып, Changan 
X5 автокөлігін жеңіп алды. Жамбыл ауданынан келген 
Ерсұлтан Жарқын «Еркежирен» тұлпарымен мәреге 
екінші болып келді. Бұл – Ерсұлтанның алғашқы 
жүлдесі емес. Қырғызстанда өткен VI Дүниежүзілік 
көшпенділер ойындарында ол 18 шақырымдық топ 
бәйгеде жеңімпаз атанып, 25 шақырымдық аламан 
бәйгеде қола жүлдеге ие болған еді.

– Бүгін «Еркежирен» тұлпарым жарады. 
Әрине, жеңіске жеткіміз келді, алайда екінші 
орын да – жақсы нәтиже. Жаттықтырушыма және 
бізді қолдаған барша жанға алғыс айтамын, – деді 
Ерсұлтан Жарқын.

Қола жүлдені «Сұлуқасқа» атты тұлпарымен 
Сералы Әмір еншіледі. Оған 700 мың теңге 
көлемінде ақшалай сыйлық табысталды. Төртінші 
және бесінші орын иегерлеріне де ақшалай 
жүлделер берілді.

16 шақырымдық топ бәйгеде де Балқаш 
ауданының өкілі Мерей Гарипуллин «Орда» 
атты тұлпарымен жеңіске жетіп, Hyundai Palisade 
автокөлігін иеленді. Екінші орынды Әділжан 
Асхатұлы, үшінші орынды Ахмет Арнұр еншілеп, 
оларға ақшалай сыйлықтар табысталды. 

25 шақырым қашықтықтағы аламан бәйгеде 
Павлодар қаласының тұлпары бірінші келді. 
«Көксеректі» тақымдаған Ілесбек Дамир бас 
жүлдеге тігілген ROX автокөлігін ұтып алды. Екінші 
орын Жамбыл облысының шабандозы Базарбек 
Алмасханға бұйырды. Жүлде қоры – 2 млн теңге. 
Ал астаналық Мансур Әлижан «Кемеңгер» атты 
тұлпарымен үшінші болып мәреге жетті. Сондай-ақ 
аламан бәйгеде төртінші орыннан жетінші орынға 
дейінгі жүлдегерлерге де ақшалай сыйлықтар 
үлестірілді.

ТОЙДАН – ТАЗАЛЫҚҚА!

Дүйім қауым эстрада жұлдыздарының концерттік 
бағдарламасын да қызыға тамашалады. Сахнада 
Тоқтар мен Бейбіт, Қайрат Нұртас, Баянсұлу, Сырым 
Исабаев, Нұрболат Абдуллин, Тұрар, Балжан Бидаш 
және өзге де атақты әншілер өнер көрсетіп, жиналған 
халықтың көңілін серпілтті. 

Мерекеден кейін «Таза Қазақстан» республикалық 
экологиялық бағдарламасы аясында ауқымды тазалық 
жұмысы ұйымдастырылды. Акцияға еріктілер, жастар 
мен мерейтойға жиналған көпшілік атсалысты. 
Нәтижесінде 10 гектар аумақтан 7 тоннаға жуық қоқыс 

шығарылды. Той барысында аумаққа 80 биодәретхана 
мен 150 қоқыс жәшігі орнатылды. Ал акцияға 500 
адам қатысып, 3 қоқыс тасымалдаушы көлік пен таза­
лау және абаттандыру жұмысына қажетті қосымша 
техникалар жұмылдырылды. Соның арқасында шара 
өткен аумақ тұрмыстық қалдықтан тазартылып, ретке 
келтірілді. Жиналған қоқыс арнайы техникаларға 
тиеліп, полигонға жөнелтілді. Бұл жұмыстар келесі 
күні де жалғасты. 

Айта кетейік, Жамбыл Жабаевтың мерейтойына 
арналған шаралар легі жыл басынан бері толастаған 
жоқ. Еліміздің түкпір-түкпіріндегі, халықаралық 
деңгейдегі тағылымды кештерде ақынның өмірі 
мен шығармашылығы кеңінен насихатталды. 
Мәселен, Бейжіңде «Жамбыл – ғасыр ақыны» 
атты тағылымды шара өтсе, Сүйінбай атындағы 
мемлекеттік академиялық филармонияда «Ата 
толғауы» атты салтанатты концерт ұйымдастырылды. 

Серік САТЫБАЛДИЕВ,
Гүлзат БАЙҚОНЫС,

«Алатау арайының» арнаулы тілшілері
Жамбыл ауданы

ЖАМБЫЛ – 180

(Басы 1-бетте)

Алтынай СЕЙІТКЕН

АКЦИЯ

Мен – донормын!

Райымбек аудандық ауруханасында қан донорлығына арналған 
қайырымдылық шарасы өтті. Игі бастамаға облыстық қан 
орталығының мамандары қатысты. Адам өмірін сақтап қалуға 
бағытталған маңызды шарада 100-ге жуық тұрғын қан тапсырды.

«Таза Қазақстан» республикалық экологиялық бағдарламасы 
аясында Кеген ауданы Жылысай ауылында «Таза ауыл» 

акциясы өтті. Тазалық шарасына ауыл тұрғындары белсене қатысты.

САЙЫС

ҮЗДІК  САРБАЗДАР  АНЫҚТАЛДЫБ р о н д ы  т р а н с п о р т е р 
т і з г і н д е г е н  ж ү р г і з у ш і г е 
жүктелер жауапкершілік аз 
емес. Салмағы бірнеше тоннаны 
құрайтын әскери техниканы 
белгіленген бағытпен дәл әрі 
қауіпсіз жүргізу, кедергілерден 
к ід ірмей  өтіп ,  экипаждың 
тапсырманы уақытылы әрі 
сапалы орындауы да шеберлікке 
байланысты. Осыны ескерген 
Ұлттық ұланның «Оңтүстік» 
өңірлік қолбасшылығы әскери 
қызметшілер арасында «Үздік 
жүргізуші» және «Үздік БТР 
экипажы» байқауын өткізді.

ДИДАР

ҰСТАЗ ҰЛАҒАТЫ

Саналы ғұмырын ұрпақ тәрбиесіне арнап, білім саласында қажырлы 
еңбек етіп келе жатқан ұлағатты ұстаздардың бірі – Жанболат 
Бәйімбетов. Ол – өзінің кәсіби шеберлігімен, ұйымдастырушылық 
қабілетімен құрметке бөленген жан.

Маңызды бастама

Донорлық – ауыр науқастар мен жарақат алған жандарға, шұғыл 
медициналық көмекке мұқтаж азаматтарға қажетті қан қорын толықтыруға 
мүмкіндік беретін сауапты іс. Қан тапсыруға келген азаматтар донорлыққа 
қойылатын медициналық талаптарды сақтап, жауапкершілік танытты. 
Мамандар тарапынан әр донордың денсаулық жағдайы тексеріліп, қан 
тапсыруға жарамдылығы анықталды. 

Донор болу – адам өміріне араша түсудің жарқын үлгісі. Бір адамның 
қан тапсыруы бірнеше науқасқа көмек көрсетуге мүмкіндік беруі мүмкін. 
Сондықтан мұндай қайырымдылық шаралары қоғамдағы өзара қолдау мен 
жанашырлықтың маңызын айқындай түседі.

Аудан тұрғындарының игі бастамаға белсенді қатысуы – адам өміріне 
деген жауапкершілік пен мейірімділіктің көрінісі. Райымбек аудандық 
ауруханасының ұжымы өзгеге өмір сыйлауға үлес қосқан барша тұрғынға 
алғысын білдірді. 

Райымбек ауданы

Ақерке БИЖАН

Сенбілік барысында Жылысай ауылында көшелерді тазалау, абаттандыру 
және қоқыстан тазарту жұмыстары жүргізіліп, жол жиектері мен қоғамдық 
орындар ретке келтірілді. Бұдан бөлек, ағаш түптерін әктеу, ретсіз өскен бұта 
мен шөптерді жинау жұмыстары атқарылды. Нәтижесінде 4 тоннаға жуық 
қоқыс шығарылды. 

Шарада Жылысай ауылдық ақсақалдар кеңесінің төрағасы, еңбек ардагері 
Болат Таубалдиев жылысайлықтарды экологиялық шараны ел болып қолдауға 
шақырды.

– Тазалық – денсаулық кепілі, береке бастауы. Тазалық болған жерде құт 
пен ырыс бар. Сондықтан өңірімізді таза ұстайық, ластамайық, өскелең ұрпаққа 
үлгі болайық! Республикалық бастаманы бірге қолдайық, – деді ақсақал.

«Қоршаған ортаның тазалығына жауапкершілікпен қарау, табиғатты таза 
ұстау – әрбір азаматтың борышы», – деген Жылысай ауылдық округінің әкімі 
Руслан Масенов шараның маңыздылығына тоқталды.

Аталған тазалық акциясы елдімекеннің санитарлық жағдайын жақсартуға 
септігін тигізіп қана қоймай, тұрғындар арасында қоғамдық белсенділік пен 
экологиялық мәдениетті қалыптастыруға өз үлесін қосты. 

Дәурен ЕРМЕКБАЙ
Кеген ауданы

Дәурен ӘБУТӘЛІПОВ
Жанболат  Қазыкенұлы 1968 

жылдың 27 маусымында Кеген ауданы 
Ақсай ауылында дүниеге келген. 1975 
жылы Ақсай сегізжылдық мектебінің 
табалдырығын аттады. 1984 жылы 
негізгі орта білімді тәмамдап, сол 
жылы Есік педагогикалық учили­
щесіне оқуға түседі. 

1988 жылдың желтоқсан айында 
Отан алдындағы азаматтық борышын 
өтеуге аттанып, Ленинград қаласында 
әскери қызметін абыроймен аяқтап, 
елге оралды. 1990 жылдың қыр­
күйегінен бастап Кеген аудандық 
б іл ім  бөлімін ің  жолдамасымен 
Тасашы орта  мектебінде  сызу , 
бейнелеу өнері және еңбек пәндерінің 
мұғалімі болды.

Білімге деген құштарлығы мен 
кәсіби ізденісі оны тоқтаусыз алға 
жетеледі. 1993-1998 жылдары Абай 
атындағы Алматы мемлекетт ік 
университетінде бейнелеу өнері және 
сызу мамандығы бойынша жоғары 
білім алды. Осы кезеңнен бастап 
оның ұйымдастырушылық қабілеті де 
айқын көріне бастады.

1999 жылдың қыркүйегінде мектеп 
директорының тәрбие ісі жөніндегі 
орынбасары қызметіне тағайындалса, 
араға бір жыл салып, Алматы облыстық 
білім басқармасының бұйрығымен 
Кеген ауданындағы Ақсай орта 
мектебінің директоры қызметіне 
бекітілді. Кейінгі жылдары педагог-

ұйымдастырушы,  директордың 
тәрбие ісі жөніндегі орынбасары, оқу 
ісі жөніндегі орынбасары қызметтерін 
абыроймен атқарып, 2014 жылдан 
2024 жылдың желтоқсан айына дейін 
Ақсай орта мектебінің директоры 
ретінде білім ордасының дамуына 
сүбелі үлес қосты.

2016-2017 жылдары Алматы 
қ а л а с ы н д а ғ ы  п е д а г о г т е р д і ң 
шеберлігін арттыру орталығында 
мектепті басқару бойынша тоғыз 
айлық кәсіби курсты тәмамдап, 
сертификат иеленді .  Ұзақ жыл 
б о й ы  а у д а н д ы қ  д и р е к т о р л а р 
корпусының төрағасы, аудандық 
білім бөлімінің алқа мүшесі ретінде 
білім беру жүйесінің дамуына белсене 
атсалысты. Сондай-ақ 2013 жылдан 
бастап Қазақстан Республикасы Білім 
және ғылым министрлігінің Ұлттық 
бірыңғай тестілеуін ұйымдастыру 
жөніндегі өкілі. Бүгінде жоғары 
санатты педагог-зерттеуші. 2025 
жылдың 18 наурызынан Ұзынбұлақ 
ауылындағы Ыдырыс Көшкінов 
атындағы орта мектебінің директоры 
қызметін атқарып, мол тәжірибесін 
жаңа ұжымның дамуына бағыттап 
келеді.

Өз ісіне адал ұстаздың өмірлік 
ұстанымы да ерекше. «Мен бүгінгі 
таңда білім беру саласында 36 
жылдай еңбек етіп келемін. Күн 
сайын алдымда отырған шәкірттеріме 
зер сала қараймын. Алға үмітпен 
талпынған олардың алдында менің де 

ұстаз ретінде үлкен жауапкершілігім 
бар екенін іштей сезінемін. Сондықтан 
өзіме қояр талабым да, алдыма қойған 
мақсатым да жоғары болуы тиіс. 
Себебі сол жарқыраған шамшырақты 
дер кезінде байқап, дер кезінде жаға 
білу – менің ұстаздық парызым», – 
дейді ол.

Бұл сөздерден оның мамандығына 
деген сүйіспеншілігі  мен ұрпақ 
алдындағы жауапкершілігі анық 
сезіледі .  Жанболат Қазыкенұлы 
ұ с т а з д ы қ  ж о л д ы  т а ң д а ғ а н ы н а 
ешқашан өкінбегенін, керісінше 
елдің ертеңі болатын жас ұрпақты 
тәрбиелеуді өміріндегі ең үлкен 
мәртебе санайтынын мақтанышпен 
айтады.

Ұзақ жылғы жемісті еңбегі мем­
лекет пен қоғам тарапынан да жоғары 
бағаланды. 2013 жылы Қазақстан 
Республикасы Білім және ғылым 
министрліг інің  Алғыс хатымен 
марапатталса, 2015 жылы аудан 
әк ім ін ің  және  аудандық  б іл ім 
бөлімінің Құрмет грамоталарына 
ие болды. 2018 жылы Президенттің 
Құрмет грамотасымен марапатталды. 
Облыстық «Табысты көшбасшы – 
2019» байқауында «Ұйымдастырушы 
басшы» номинациясының жеңімпазы 
атанды. Сонымен қатар аудандық 
«Білім беру ұйымының табысты 
көшбасшысы» байқауларында ІІ 
орынға ие болды. «Мектеп басшы­
ларының белсенді топтар шеберлік 
алаңы – 2021» байқауында да ІІ орын 
иеленді. 2024 жылы Алматы облыстық 
білім басқармасының «Білім беру 
сапасын арттырудағы инновациялық 
қызметтің тиімділігі» тақырыбындағы 
жұмысына белсенді  қатысқаны 
үшін Алғыс хатпен марапатталды. 
Оның мектепті басқарудағы тиімді 
тәжірибесі  2014-2024 жылдары 
аудандық және облыстық деңгейде 
кеңінен таратылып, әріптестеріне 
үлгі болды.

Ұстаздың ең үлкен жетістіг і 
– алған марапаттары ғана емес, 
өмірден өз жолын тапқан мыңдаған 
шәкірті .  Себебі нағыз ұстаздың 
еңбегі дипломмен де, медальмен де 
өлшенбейді. Ол – шәкірт жүрегіне 
еккен білімнің, адамгершіліктің 
және елге қызмет етудің нәтижесімен 
бағаланады.

Жанболат Қазыкенұлы – талай 
шәкірттің қолына білімнің алтын 
кілтін ұстатып, олардың болашағына 
жол ашқан бақытты ұстаз, ардақты 
азамат, аяулы әке.

Елдің ертеңі үшін еңбек етіп жүрген 
ұлағатты ұстазға зор денсаулық, ұзақ 
ғұмыр, қажымас қайрат тілейміз. 
Тәжірибесі мен тағылымы кейінгі 
буынға үлгі болып, білім көкжиегін 
кеңейту жолындағы еңбегі әлі де 
жалғасын таба берсін.

Кеген ауданы

Биылғы кәсіби шеберлік додасының 
қорытынды кезеңіне «Оңтүстік» 
өңірлік қолбасшылығына қарасты 11 
әскери бөлімнің үздіктері қатысты. 
Ақтық сын Алатау қаласындағы 6654 
әскери бөлімінің оқу орталығы мен 
автодромында ұйымдастырылды. 
Байқауды техника және қару-жарақ 
жөніндегі қолбасшының орынбасары, 
полковник Мақсат Кенжебеков басқарды. 

Алдымен әр әскери бөлімде іріктеу 
жүргізіліп, өз ісіне мығым мамандар 
анықталды. Солардың арасынан үздік 
шыққандар өңірлік кезеңге жолдама 
алды. Бірнеше күнге созылған сайыста 
әскери қызметшілер өз білімдері 
мен практикалық дағдыларын қатар 
сынады. Жеке есептегі жүргізушілер 

Құралбек СӘБИТОВ

жол қозғалысы ережелерін, бронды 
техниканың құрылымы мен оны 
пайдалану тәртібін, техникалық қызмет 
көрсету және ақауларды жою жолдарын 
білуі тиіс болды. Сонымен бірге алғашқы 
медициналық көмек көрсету бойынша да 
білімдері сараланды.

Байқау бағдарламасында атыс дайын­
дығы мен практикалық жаттығуларға 
да айрықша мән берілді. Жүргізушілер 
мен экипаж мүшелері штаттық қару-
жарақпен жаттығулар орындаса, БТР 
экипаждары жауынгерлік машинаның 
қаруынан атыс кезінде өзара үйлесімді 
әрекет ету шеберлігін көрсетті. Ал 
шешуші кезең автодромда өтті. Бұл 

жерде жүргізушілерден ауыр техниканың 
көлемі мен мүмкіндігін дәл сезіну, 
тар өткелдерден қателеспей өту, рөлге 
сенімді ие болу талап етілді. Шектеулі 
жолақпен жүру кезінде аз ғана қателіктің 
өзі нәтижеге әсер ететіні анық. Ал экипаж 
құрамындағы бақылау жаттығуында 
нәтиже механик-жүргізушінің ғана 
емес, бүкіл экипаждың бірлескен 
қимылына байланысты болды. Осы 
орайда полковник Мақсат Кенжебеков 
өз сөзінде:

– Қазір әскер қатарына жаңа әрі 
заманауи техникалар келіп жатыр. 
Сондықтан жеке құрамның кәсіби 
д а ғ д ы л а р ы н  ү н е м і  ж е т і л д і р і п , 

жауынгерлік әзірлігін жоғары деңгейде 
ұстауымыз қажет. Мұндай шаралар 
әскери қызметшілердің шеберлігін 
шыңдап қана қоймай, кез келген 
тапсырманы орындауға дайындығын 
арттырады, – деді.

Байқаудың командалық есебінде 
жүргізушілер арасындағы «Оңтүстік» 
өңірлік қолбасшылығының үздігі 
атағын 5571 әскери бөлімінің жедел 
мақсаттағы 4-батальоны, автомобиль 
взводының аға маманы, 97 ұпай жинаған 
ефрейтор Мәулен Марленов иеленді. 
6506 әскери бөлімінің жедел мақсаттағы 
2-батальоны, автомобиль взводының аға 
маманы, сержант Ардақ Нұрымбетов 96 

ұпаймен екінші орынға табан тіреді. Ал 
5514 әскери бөлімінің жедел мақсаттағы 
1-батальоны, автомобиль взводының 
аға жүргізушісі, ефрейтор Әділет 
Сламжан 95 ұпаймен үздік үштікті 
түйіндеді. БТР экипаждары арасындағы 
тартыста бірінші орын 3660 әскери 
бөлімінің экипажына бұйырды. Екінші 
орынды 5571 әскери бөлімінің экипажы 
иеленсе, 6654 әскери бөлімінің экипажы 
үшінші орыннан көрінді. 

Осылайша, бірнеше күнге созылған 
кәсіби шеберлік сайысы өз мәресіне 
жетті. Байқау соңында үздік атанған 
әскери қызметшілерге жүлделер 
табысталып, жекелеген кезеңдерде 
жоғары нәтиже көрсеткен қатысушылар 
да марапатталды. 

Алатау қаласы

Суреттерді түсірген – Аслан ҚАЖЕКЕ


